
Forord

Denne boka har blitt til i løpet av ca. 18 månader. Grunnlaget har i stor grad vore undervising for masterstudentar i emnet vitskapsteori ved OsloMet – storbyuniversitetet frå 2017 og framover, og dessutan redaktørarbeid saman med Monica Kjørstad, Sissel Seim og Per Arne Tufte med ein antologi i vitskapsteori for sosial- og helsefag.

Ved avslutninga vil eg gjerne takke studentane ved mastergrad i sosialfag ved OsloMet, som har bidratt med diskusjon og spørsmål om mange av tema; dei nemnde redaktørkollegaene for det same; Oddvar Storebø – sensor i vitskapsteoriemna ved OsloMet – for mange diskusjonar og kommentarar til eit av dei tidleg utarbeidde kapitla; fagmiljøa ved Institutt for sosialfag og Senter for vitskapsteori, der eg har hatt anledning til å legge fram og drøfte utkast; Nils Gilje og Eirik Christopher Gundersen for grundig lesing og ei rekke viktige kommentarar til utkast på alle kapitla.

Ein særleg takk til Beate Homlong i Samlaget, som foreslo boka, og som har følgt opp heile vegen med nøyaktig, konstruktiv og kritisk lesing og tilbakemelding.

Ein siste takk til Svetlana Mrachek, som har følgd arbeidet på nært hald gjennom dette halvtanna året og støtta det heilhjarta.

Skiptvet, 21. mars 2021


Innleiing

Tema for denne boka er vitskapsteori, med særleg innretning mot sosialfag, det vil seie sosialt arbeid, barnevern og vernepleie. Eit spørsmål dukkar då umiddelbart opp: Er ikkje desse faga utøvande hjelpeprofesjonar – altså sosialfagleg praksis – snarare enn kunnskapsproduserande vitskapar? Kva er då hensikta med vitskapsteori her?

Ja, sosialfaga er praksis, men det er praksis som blir utøvd på grunnlag av vitskaplege teoriar og innsikt frå forsking. Rett nok er ikkje vitskap og forsking heile basisen for praksis. Som vi straks skal sjå, er kunnskapsgrunnlaget innan sosialfaga mangfaldig og rommar også det vi kan kalle praksiskunnskap. Men vitskap er likevel ein heilt vesentleg del av grunnlaget for profesjonane. Det kjem blant anna til uttrykk ved at kvalifisering til sosialfaga skjer i akademiske utdanningsinstitusjonar som også driv med forsking.

Sosialfaga er altså også akademiske disiplinar. Dei skaper og bruker innsikt om sosialt arbeid, og dei hentar innsikt frå fag som sosiologi, psykologi, juss og humaniora. Det er også ein diskusjon om biologisk kunnskap kan spele ei rolle i det sosiale arbeidet.

Med ei akademisk forankring prega av kunnskapsmangfald er det maktpåliggande for profesjonsutøvarar å tileigne seg ei forståing av vitskap og forsking. Det gjeld ikkje berre vitskaplege resultat ein skaper og tar i bruk, men også vitskap i meir overordna forstand. Korleis tenker ein, og korleis går ein fram innanfor dei vitskapsområda som er relevante for sosialfaga? Korleis bør ein tenke og gå fram? Dette er spørsmål av vitskapsteoretisk art, og dei ligg til grunn for denne boka.

Vitskapsteori – eit skritt tilbake

Vitskapsteori er studiet av vitskap. Det er ein systematisk refleksjon over vitskap. Når vi gjer vitskaplege undersøkingar og tar vitskapleg kunnskap i bruk, er vi utan tvil primært opptatt av sjølve temaet for forskinga, for eksempel fattigdom i Noreg. Kven reknar vi som fattige? Kvifor er dei i denne kategorien? Korleis oppfattar dei situasjonen dei er i? Kva for tiltak kan betre situasjonen? Slike spørsmål vil og skal vere leiande i forskinga.

Men i vitskapsteori tar ein så å seie eit steg tilbake frå desse spørsmåla og gjer forskinga sjølv til tema. Her blir nye spørsmål synlege, blant anna om allmenne tilnærmingsmåtar og krav til god kunnskap.

Vitskapsteori er ein uunngåeleg del av all forsking. Dette ser ein ofte på ein sentral arena for diskusjon om forsking, nemleg doktordisputasar. I doktordisputasar møter ein nyutdanna forskar meir erfarne fagfellar for å forsvare avhandlinga si, resultatet av eit arbeid som har gått over år. Ofte dreier diskusjonen inn på vitskapsteoretiske spørsmål. Opponenten kan for eksempel spørje korleis doktoranden kan vite at konklusjonane held vatn. Eller det kan vere spørsmål om den kvantitative eller kvalitative datastrategien som er vald, verkeleg kastar lys over det valde temaet. Eller ein stiller spørsmål ved om årsaksforholdet som doktoranden hevdar er der, verkeleg er slik det blir påstått. Vitskapsteori er ein integrert del av vitskapleg argumentasjon.

Også i sosialfagleg praksis dukkar vitskapsteoretiske spørsmål opp. Dette skjer for det første ved sjølve bruken ein gjer av forskingsresultat. Kva status skal ein for eksempel gi til det ein kallar evidensbasert praksis? Kvifor er eksperiment rekna som ein god, men også noko risikabel veg til kunnskap som blir tatt i bruk i sosialt arbeid? Kva er det eigentleg vi får kunnskap om når forskaren har brukt intervju eller andre kvalitative forskingsmetodar? Kva betyr det at ein forskingsrapport bygger på kritisk teori? Har dette noko å seie for om ein kan stole på den eller ei? Kva skal ein tenke om sterke innslag av psykologi i sosialt arbeid og barnevern, for ikkje å snakke om biologi?

For det andre er sosialarbeidaren i mykje av arbeidet sitt ikkje berre ein brukar av akademisk kunnskap; profesjonsutøvaren er sjølv, som utøvar, ein systematisk undersøkande og erkjennande person. Vitskapsteori kan derfor også seie noko om det praktiske sosiale arbeidet. For eksempel kan teori om fortolking, den såkalla hermeneutikken, gi innsikt i korleis dialog med brukaren kan, kanskje også bør, fungere. Eit anna eksempel kan vere korleis ein skal gjennomføre tiltak. Skal det skje på ein meir eller på ein mindre kontekstsensitiv måte? Dette er også noko vitskapsstudiar har sett på.

Spørsmåla er mange, og dei rører ved profesjonane sitt forhold til vitskap og kunnskap. Det er eit utgangspunkt for denne boka at sosialfaga må ha kjennskap til vitskapleg tenking og kunnskap. Dei må både vere orientert om grunnleggande perspektiv i utforskinga av verda og kva som kan gjelde som god kunnskap, god vitskap.

Vitskap – ein eigen logikk

I botnen av all vitskapleg aktivitet – så vel innanfor naturvitskap som samfunnsvitskap og humaniora – finn vi omsynet til sanning. Forsking er sanningssøkande.

No finst det ulike teoriar om kva vi forstår med sanning. Éi slik forståing er det som blir kalla den pragmatiske sanningsteorien. Her ser ein sanning som det å nærme seg einigheit etter lange og opne diskusjonar (Glanzberg 2018). Sanning er så å seie at ein ikkje finn det tenleg lenger å diskutere akkurat dette – eit resultat, ein teori osv.; ein forkastar, eller aksepterer inntil vidare. Ein held det for sant eller usant – sjølvsagt fordi ein over tid finn gode grunnar for det i vitskapssamfunnet.

Denne pragmatiske ideen om sanning samsvarer med noko vi legg vekt på i kapittel 2, nemleg vitskapens intersubjektive karakter. Forsking er eit breitt diskusjonsfellesskap. Påliteleg, objektiv, eller sann kunnskap – kva ein enn kallar det – er mogleg ved at diskusjonsfellesskapet fungerer. Det dreier seg om at velfundert kritikk blir tatt omsyn til, og at ein oppfattar noko som sant først når diskusjonen i rimeleg grad er uttømt; og sjølv då berre som provisorisk sant, aldri absolutt.

Ut frå dette er det riktig å kalle vitskap organisert skeptisisme (Merton 1974: kap. 13). Skeptisisme skal her ikkje bli forstått i ei negativt ladd betydning. Omgrepet kjem frå det greske skepsis, som betyr «undersøking». Å undersøke vil seie å ikkje lukke saka, ikkje ta noko for endeleg avgjort, å halde ting opne. Å vere undersøkande er evne og vilje til å utsette den endelege bedømminga av noko.

Vitskap som organisert skeptisisme vil då kunne bety at vitskapen som ein eigen samfunnssfære har ei undersøkande grunnhaldning prega av ikkje å raskt konkludere, men også prega av motstandsdyktigheit overfor andre, meir konklusjonsvillige sfærar i samfunnet. Vitskapens kjerne, at den er opent undersøkande, lar seg ikkje endre av område som har sine eigne handlingsagendaer og formål; for eksempel staten, religiøse eller økonomiske institusjonar, eller også mektige trendar i samfunnet. I ei tid med svekking av demokratiet, konsentrasjon av økonomisk makt, hyppige referansar til fake news og framvekst av sosiale media der klikk og likes dominerer, er vitskapens nøkterne, langsame, men likevel sanningssøkande haldning kanskje særleg viktig.

Sosialfaga – mellom skeptisisme og handlekraft

Sosialfaga skal som nemnt bygge på den vitskaplege kunnskapen og ha akademisk forankring. Men på same måte som for stat, religion og økonomiske interesser er formålet også for sosialt arbeid noko anna enn vitskapens sanningssøking, noko anna enn den organiserte skeptisismen som leier til innsikt. Sosialfaga skal hjelpe og skape endring, arbeide for sosialt samhald, myndiggjering, menneskeleg frigjering, sosial rettferd, menneskerettar og respekt for mangfald (FO 2017).

Dermed står sosialt arbeid mellom to logikkar – vitskapleg skeptisisme på den eine sida og evne til å handle og hjelpe menneske på den andre. Merk også at sosialfaga, ikkje minst i Norden, er tett kopla til velferdsstaten og korleis den er organisert. Desse profesjonane er svært opne for innflytelse frå andre stader enn forsking; frå tendensar i samfunnet generelt og frå korleis velferdsstaten formar ut sosialpolitikken.[1]

Det ligg ei mogleg spenning i å stå mellom ei vitskapleg haldning og handlande deltaking. Men dette er berre endå eit argument for vitskapsteori. I denne spenninga kan vitskapsteori bidra til å bevisstgjere, styrke og øve opp den sanningssøkande sida av sosialfaga. Dette er noko vi må tru god sosialfagleg praksis er avhengig av. Ei slik bevisstgjering vil også kunne stimulere evna til å utøve kritikk, det vil seie sjølvstendig vurdering, der det er nødvendig.

Oppbygging: tilnærmingar og normative spørsmål

Vi nemnde tidlegare at ein i vitskapsteorien kan tematisere allmenne tilnærmingsmåtar, men også diskutere krav til god kunnskap. Desse to elementa er sentrale i oppbygginga av boka, og vi skal seie litt om korleis.

I samfunnsvitskap og humaniora finst det konkurrerande, eller snarare gjensidig utfyllande, måtar å nærme seg det ein studerer på. For eksempel kan ein bruke metodar som hentar inspirasjon frå naturvitskap; dette kallar vi naturalisme. Eller ein kan søke å forstå korleis aktørar og grupper sjølv skaper meining; og dette kallar vi fortolkande tilnærming. Utforsking av slike ulike tilnærmingar er ein raud tråd i kapitla som følgjer, særleg i kapittel 3–6 og 8. Kvart av kapitla 3–6 tar for seg éi grunnleggande vitskapleg tilnærming, og i kapittel 8 undersøker vi to tilnærmingar som ofte blir sett som kontrastar. Dei ulike tilnærmingane representerer ikkje berre typiske metodiske framgangsmåtar, men også kvart sitt perspektiv på den sosiale verda. Dette er perspektiv ein vil finne igjen i mykje sosialfagleg og sosialfagleg relevant forsking. Vi drøftar fortolkande tilnærming i kapittel 3, naturalisme i kapittel 4, kritisk tilnærming i kapittel 5, formålsrasjonell handling i kapittel 6 og forholdet mellom sosialkonstruktivisme og realisme i kapittel 8.

Alle desse tilnærmingane kan bidra til vitskapleg utforsking av den sosiale verda. I tillegg til å søke å få fram særpreget til den enkelte tilnærminga skal vi sjå korleis dei kan supplere kvarandre og gjere kvarandre rikare; dei har alle sine styrkar og avgrensingar. Og i staden for å leite etter eitt prinsipielt riktig standpunkt i den eine eller andre tilnærminga er perspektivet pragmatisk. At vår tilnærming på dette punktet er pragmatisk, vil seie at vi betraktar dei vitskaplege tilnærmingane vi undersøker, som på litt ulike vis tenlege og nyttige vegar til kunnskap.

Spørsmålet om kva som er god kunnskap, står også sentralt i vitskapsteorien. Vitskapsteorien, og derfor også denne boka, er ikkje berre beskrivande, men også normativ. Den søker å tene som rettesnor, som utforsking av kva som bør gjelde i vitskaplege samanhengar. Kva er det som skil vitskap frå annan aktivitet? Kva er det som gjer den eigna til å søke sanningar? På dette punktet ligg vitskapsteorien nær opp til vitskapleg metodelære. Det er ein del overlapp mellom temaa i dei to faga, sjølv om siktemåla er litt forskjellige; metodelære er meir orientert mot korleis ein utfører forsking på ein god måte, vitskapsteori er meir orientert mot refleksjon over vitskap, medrekna kva som er god vitskap.

Normative problemstillingar dukkar opp i alle kapitla. Det er likevel grunn til særleg å framheve kapittel 2, som undersøker spørsmålet om verdifridom i vitskapen. Det er dette kapittelet som mest konsekvent tar opp spørsmålet om kva god kunnskap er, og korleis ein bør tenke om vitskapens innretting sett opp mot ikkje-vitskaplege interesser og verdiar. Normative spørsmål møter vi også i kapittel 7, som for ein del handlar om forholdet mellom samfunnsvitskapleg, psykologisk og biologisk kunnskap i sosialfaga. Mellom anna viser vi korleis det kan skje problematiske forenklingar når vitskapleg kunnskap blir overført til praksisfeltet. Også i kapittel 8 dukkar normative spørsmål opp, nærare bestemt i ei drøfting av radikal og moderat sosialkonstruktivisme.

Boka viser til ei rekke eksempel for å kaste lys over dei ulike temaa som blir drøfta. Mange av eksempla er henta frå sosialfagleg relevant forsking og sosialfagleg praksis. Ein del eksempel er henta frå andre område. Her er det viktig å merke seg at vitskapsteori gjerne gjeld breie område som strekker seg ut over den enkelte disiplinen, det enkelte faget. Eit blanda utval av eksempel kan vere formålstenleg ved at ein slik kan oppdage at eins eige kunnskapsfelt er del av noko større.

Til sist vil eg nemne at sosialfagstudentar, som møter ein rik miks av kunnskap og synsmåtar i studiet, ofte har glede av å sette seg inn i grunnleggande tilnærmingar til påliteleg kunnskap. Slik kan ein finne sin eigen favoritt, det som stemmer med korleis ein sjølv på førehand ser verda, noko ein så kan utvikle og fordjupe. Eller ein kan bli fascinert av dei mange vegane til kunnskap og skaffe seg eit visst overblikk. Ikkje minst kan vitskapsteorien rydde i omgrep og førestillingar ein har om vitskapleg aktivitet og tenking.



Noter

[1] «Det sociala arbetets professionella arena är vidöppen för inflytelser från den omgivande organiseringen av samhällets sätt att handtera sociala problem … Dertill är det sociala arbetets uppgifter i hög grad bestämda av den «socialpolitiska ramen» för verksamheten», skriv Börjeson og Börjeson i ei grunnbok om sosialt arbeid (2015: 37).

